
Oljevernberedskap

SAMANDRAG
Kysten er ei svært viktig del av Vestlandet. Den gjev grunnlag for busetting og næringsutøving, er viktig for biologisk mangfald og kjelde til rekreasjon og naturopplevingar. I tillegg er den ein viktig transportveg både for folk og ulike vareslag. Ureint farvatn og verutsatte strekningar medverkar til auka sjanse for ulukker, med påfølgjande risiko for tap av menneskeliv og forureining av kysten. Slike forureiningar har store ringverknader av di ein på svært kort tid kan gjere stor skade på natur og andre næringsaktørar sine verksemder i eit stort geografisk område.

Det er no meir enn 10 år sidan Stortinget fekk ein totalgjennomgang av oljevernberedskapen i Noreg ved handsaminga av Stortingsmelding nr 49 (1988-89) Om norsk oljevern. Det er trong for ei totalgjennomgang av oljevernberedskapen i Noreg både av di risikobiletet har endra seg, og av di konsekvensane for dei viktige marine næringane kan verte katastrofale.

I lys av dei mange skipsulukkene den siste tida, og ikkje minst den tragiske Rocknes-ulukka som har ført til stor forureiningar i Hordalandsskjærgarden, må ein syte for at oljevernberedskapen i Noreg framover vert i stand til også å takle havari av større oljetankarar.
FORSLAG TIL VEDTAK

	1.
	I lys av dei mange skipsulukkene den siste tida, og ikkje minst den tragiske Rocknes-ulukka som har ført til stor forureining i Hordalandsskjærgarden, må ein syte for at oljevernberedskapen i Noreg framover vert i stand til også å takle havari av større oljetankarar.

	2.
	Vestlandsrådet vil nedsetje ei arbeidsgruppe som får i mandat å følgje og påverke arbeidet med den komande Stortingsmeldinga om oljevernberedskap.


Paul M. Nilsen

Jan Per Styve

FYLKESRÅDMANNEN, 12.03.2004:

1. Innleiing

Kysten er ei svært viktig del av Vestlandet. Den gjev grunnlag for busetting og næringsutøving, er viktig for biologisk mangfald og kjelde til rekreasjon og naturopplevingar. I tillegg er den ein viktig transportveg både for folk og ulike vareslag. Ureint farvatn og verutsatte strekningar medverkar til auka sjanse for ulukker, med påfølgjande risiko for tap av menneskeliv og forureining av kysten. Slike forureiningar har store ringverknader av di ein på svært kort tid kan gjere stor skade på natur og andre næringsaktørar sine verksemder i eit stort geografisk område.

Oljeaktiviteten utanfor kysten, trafikk til og frå den landbaserte petroleumsindustrien, i tillegg til stadig aukande internasjonal oljetransport langs kysten vår inneber reell fare for at store alvorlege oljeforureiningar kan råke våre nærområder.

2. Struktur for norsk oljevernberedskap

Noreg har etablert ein oljevernberedskap for å kunne avgrense skadeverknadene som følgje av oljeforureining i våre hav og kyststrok. Beredskapen mot akutt forureining har tre hovudelement, privat beredskap, kommunal beredskap og statleg beredskap. 

Den private beredskapen skal vere dimensjonert til å handtere akutte hendingar som skuldast eiga verksemd. Det er sett særeigne beredskapskrav til ein del typar verksemder, mellom desse petroleumsverksemder og raffineri. På kontinentalsokkelen er det Norsk Oljevernforening For Operatørselskap (NOFO) som tek ivare oljevernberedskapen.

Kommunal beredskap er organisert i 34 regionar gjennom Interkommunalt utval for akutt forurensning (IUA). Den internkommunale beredskapen er dimensjonert for å handtere akutte utslepp som kan oppstå som følgje av normal verksemd i regionen. I dei fire vestlandsfylka er det til saman 9 slike interkommunale utval.

Statleg beredskap skal handtere akutt forureining som ikkje vert dekka av privat eller kommunal beredskap. I tilfeller der eit akutte utslepp vert handtert av privat eller kommunal beredskap vil Kystverket ha ein tilsynsfunksjon. Staten ved Kystverket skal også kunne overta ein aksjon heilt eller delvis om den private eller kommunale beredskapen ikkje strekk til. I slike tilfelle vil privat, kommunal og statleg beredskap arbeide saman under leiing av Staten ved Kystverket. 

Fram til 1.1.2003 var det Miljøverndepartementet ved Statens Forureiningstilsyn (SFT) som hadde ansvaret for den statlege oljevernberedskapen.15 statlege utstyrsdepot er etablert, lokalisert i Longyearbyen, Vadsø, Hammerfest, Tromsø, Lødingen, Bodø, Sandnessjøen, Ørland, Ålesund, Fedje, Solund, Bergen, Stavanger, Kristiansand og Horten. Ansvaret for den statlege oljevernberedskapen er no overført til Fiskeridepartementet og Kystdirektoratet.

SFT starta eit arbeid med utvikling av statleg beredskap mot akutt forureining for åra 2001-2010, eit arbeid som har vore vidareført av Kystverket. Fiskeriministeren kunngjorde i september 2003 endringar i strukturen for oljeverndepot på Vestlandet. Det vart her meldt at oljeverndepotet på Fedje skal flyttast til Florø, men at det samstundes skal opprettast eit nytt mellomdepot på Fedje. Depotet i Bergen vert styrka og flytta til oljebasen på Ågotnes. Etter den nye strukturen vil ein i Noreg framover ha 15 statlege hovuddepoter og 10 mellomdepoter langs norskekysten.

3. Ny stortingsmelding om oljevernberedskap

Det er no meir enn 10 år sidan Stortinget fekk ein totalgjennomgang av oljevernberedskapen i Noreg ved handsaminga av Stortingsmelding nr 49 (1988-89) Om norsk oljevern. Både Vestlandet og Nord-Noreg har lenge kravd at oljevernberedskapen må betrast. Som del i kritikken i samband med omstrukturering av dei statlege oljeverndepota vart det peika på at delar av prosessane var gjort utan opne høyringar. Det er trong for ei totalgjennomgang av oljevernberedskapen i Noreg både av di risikobiletet har endra seg, og av di konsekvensane for dei viktige marine næringane kan verte katastrofale. 

Under Stortingshandsaming i november 2003 av to dokument-8 forslag der ein kravde styrka oljevernberedskap på Vestlandet, vedtok Stortinget å be Regjeringa leggje fram ei ny Stortingsmelding om oljevernberedskap i 2004. Denne oppgåva er lagt til Fiskeridepartementet. 

Det er viktig at Vestlandsfylka ikkje passivt ventar på resultatet av denne meldinga, men aktivt mobiliserar innsats både i fylkeskommunane og frå andre aktørar slik at resultatet av Stortingsmeldinga vert ei styrking av oljevernberedskapen slik ein lenge har kjempa for. Ein annan side av saka er kvar ressurspersonane som skal handtere ulike akutte forureiningssituasjonar til sjøs skal halde hus. Rett nok har Kystverket hovudkontor i Ålesund, men beredskapsavdelinga som har ansvar for tiltak i ein akutt forureiningssituasjon til sjøs har i dag hovudkontoret i Horten der omlag er 30 tilsett. I tillegg har ein to mindre beredskapsavdelingar, ein i Bergen på Haakonsvern med 3 tilsette og ein i Tromsø med 3 tilsette. Fleire aktørar i Vest har peika på at ein slik organisasjon bør ha ein større del av sine personellressursar lokalisert i områda der potensialet for ulukker er størst. 

I handlingsplanen til Vestlandsrådet vedteke 13.06.2003 har ein sagt at ein vil ta initiativ til ny stortingsmelding om oljevern der eit element bør vere flytting av Kystverket si beredskapsavdeling mot akutt forureining til Vestlandet.

4. Ulukker og nestenulukker

Langs den vêrharde kysten vert det kvar veke rapportert om eit til fleire skipsuhell. Det er berre eit fåtal av desse som utviklar seg til eit forureiningsproblem av større karakter. Samandrag av dei viktigaste hendingane til sjøs for fire vinterveker, henta frå Kystverket sine vekerapportar for 2004: 

Veke 7 

Kollisjon mellom M/S "Nordvard" og M/S "Hanseatic Sailor" utanfor Ågotnes ved Bergen.

M/T "Stavtank" maskinproblem nord for Rørvik.

M/S "Cem Express" maskinproblem vest for Utsira.

M/S "Lotus" sendt ut naudsignal "May Day" utanfor Rebbenesøy i Troms fylke. 

Veke 8

M/S "Olympic Melody maskinproblem utanfor Vefsnfjorden ved Mosjøen. 

M/S Kosnita bad om å få kome til hamn utanfor Lødingen for å reparere maskineriet. 

M/S Trolltind slagside utanfor Tananger. 

Veke 9

M/T "Kuban" høg sjø og kraftig vind ved Stadt, og dreiv sørover. 

"Dallington" maskinstans nokre hundre meter frå land i Fensfjorden utanfor Bergen, dreiv på land. 

Ferja "Fjordgløtt" problem i uværet ved Fedje.

"Bjørvefjord" sendt naudsignalet "mayday". 

Veke10

"Dutch Navigator" motorstans utanfor Åsvær fyr på Helgelandskysten. 
Utslepp av diesel frå Heimdalplattformen i Nordsjøen. 

Ingen av desse hendingane førte til større forureiningar, men om ein ikkje hadde hatt t.d. tilstrekkeleg  slepekapasitet i området kunne situasjonen vore heilt annleis. Ein kan merka seg at ingen av desse hendingane fann stad aust for Lindesnes. 

Kystverket sine største aksjonar dei siste åra har vore :

MV Rocknes: Kantra ved Vatlestraumen utanfor Bergen 19.01.04. 18 menneske omkom. 466 m3 tungolje, 78 m3 marin diesel og 16m3 smøreolje ombord, ukjent mengde utslepp til sjø. Stor sjøaksjon og strandsanering for oppsamling av olje. 

Murman: Russisk-registrert fabrikkskip gjekk på grunn og sank nord på Andøya i Nordland 21.11.02. Aksjon for tømming av diesel- og oljetankar. Mindre mengder utslepp til sjø.

Gudrun Gisladottir: Islandsk fabrikkskip grunnstøtte og sank i Nappsstraumen i Lofoten 18.06.02. Inga lekkasje frå fartyet er registrert.

Fykan: Dansk fraktefartøy gjekk på grunn utanfor Fosen i Trøndelag 12.01.01. Aksjon for tømming av dieselolje.

Norcem Brevik: Stort spilloljeutslepp til land og sjø frå Norcem i Brevik i Telemark 14.01.01. Aksjon for oppsamling av olje på sjø og land.

Green Ålesund: Fryseskip grunnstøtte og sank ved Stølsholmane nord for Haugesund 15.12.00. Aksjon for tømming av olje og fisk. Skipet heva og frakta til land.

John R: Kypriotisk lasteskip grunnstøtte vest for Grøtøy i Nord Troms 25.01.00. Aksjon for tømming av olje. Noko utslepp til sjø.

Ikkje minst den tragiske Rocknes-ulukka viser at store områder på kort tid vert tilgrisa sjølv om skipet berre er lasta med olje til eiga bruk. Eit utslepp av denne karakteren medfører langvarig arbeid for å rehabilitere dei forureina områda. Lukkeleg vis har ein til no ikkje hatt havari av større oljetankskip i norsk farvatn. Worst-case scenaria som Kystverket reknar som dimensjonerande hending for oljevernberedskapen er at ein mindre oljetankar slepp ut 15.000 tonn olje. Når ein veit at oljetankarane som går til og frå raffineriet på Mongstad kan vere lasta med opp til 400.000 tonn olje, vert potensialet for skadeverknadar enormt, sjølv om ein tek omsyn til at delar av lasten vert verande ombord i tankfartyet og kan naudlossast.

I lys av dei mange skipsulukkene den siste tida, og ikkje minst den tragiske Rocknes-ulukka som har ført til stor forureiningar i Hordalandsskjærgarden, må ein syte for at oljevernberedskapen i Noreg framover vert i stand til også å takle havari av større oljetankarar. 

